
ನ  ತಾತೋ  ನ  ಮಾತಾ  ನ  ಬಂಧುರ್ನ  ದಾತಾ
ನ  ಪುತ್ರೋ  ನ  ಪುತ್ರೀ  ನ  ಭೃತ್ಯೋ  ನ  ಭರ್ತಾ
ನ  ಜಾಯಾ  ನ  ವಿದ್ಯಾ  ನ  ವೃತ್ತಿರ್ಮಮೈವ
ಗತಿಸ್ತ್ವಂ  ಗತಿಸ್ತ್ವಂ  ತ್ವಮೇಕಾ  ಭವಾನಿ  ॥  1 ॥

ಭವಾಬ್ಧಾವಪಾರೇ  ಮಹಾದುಃಖಭೀರು
ಪಪಾತ  ಪ್ರಕಾಮೀ  ಪ್ರಲೋಭೀ  ಪ್ರಮತ್ತಃ
ಕುಸಂಸಾರಪಾಶಪ್ರಬದ್ಧಃ  ಸದಾಹಂ
ಗತಿಸ್ತ್ವಂ  ಗತಿಸ್ತ್ವಂ  ತ್ವಮೇಕಾ  ಭವಾನಿ  ॥  2 ॥

ನ  ಜಾನಾಮಿ  ದಾನಂ  ನ  ಚ  ಧ್ಯಾನಯೋಗಂ
ನ  ಜಾನಾಮಿ  ತಂತ್ರಂ  ನ  ಚ  ಸ್ತೋತ್ರಮಂತ್ರಂ
ನ  ಜಾನಾಮಿ  ಪೂಜಾಂ  ನ  ಚ  ನ್ಯಾಸಯೋಗಂ
ಗತಿಸ್ತ್ವಂ  ಗತಿಸ್ತ್ವಂ  ತ್ವಮೇಕಾ  ಭವಾನಿ  ॥  3 ॥

ನ  ಜಾನಾಮಿ  ಪುಣ್ಯಂ  ನ  ಜಾನಾಮಿ  ತೀರ್ಥಂ
ನ  ಜಾನಾಮಿ  ಮುಕ್ತಿಂ  ಲಯಂ  ವಾ  ಕದಾಚಿತ್
ನ  ಜಾನಾಮಿ  ಭಕ್ತಿಂ  ವ್ರತಂ  ವಾಪಿ  ಮಾತಃ
ಗತಿಸ್ತ್ವಂ  ಗತಿಸ್ತ್ವಂ  ತ್ವಮೇಕಾ  ಭವಾನಿ  ॥  4 ॥

ಕುಕರ್ಮೀ  ಕುಸಂಗೀ  ಕುಬುದ್ಧಿಃ  ಕುದಾಸಃ
ಕುಲಾಚಾರಹೀನಃ  ಕದಾಚಾರಲೀನಃ
ಕುದೃಷ್ಟಿಃ  ಕುವಾಕ್ಯಪ್ರಬಂಧಃ  ಸದಾಹಂ
ಗತಿಸ್ತ್ವಂ  ಗತಿಸ್ತ್ವಂ  ತ್ವಮೇಕಾ  ಭವಾನಿ  ॥  5 ॥

ಪ್ರಜೇಶಂ  ರಮೇಶಂ  ಮಹೇಶಂ  ಸುರೇಶಂ
ದಿನೇಶಂ  ನಿಶೀಥೇಶ್ವರಂ  ವಾ  ಕದಾಚಿತ್
ನ  ಜಾನಾಮಿ  ಚಾನ್ಯತ್  ಸದಾಹಂ  ಶರಣ್ಯೇ
ಗತಿಸ್ತ್ವಂ  ಗತಿಸ್ತ್ವಂ  ತ್ವಮೇಕಾ  ಭವಾನಿ  ॥  6 ॥

ವಿವಾದೇ  ವಿಷಾದೇ  ಪ್ರಮಾದೇ  ಪ್ರವಾಸೇ
ಜಲೇ  ಚಾನಲೇ  ಪರ್ವತೇ  ಶತ್ರುಮಧ್ಯೇ
ಅರಣ್ಯೇ  ಶರಣ್ಯೇ  ಸದಾ  ಮಾಂ  ಪ್ರಪಾಹಿ
ಗತಿಸ್ತ್ವಂ  ಗತಿಸ್ತ್ವಂ  ತ್ವಮೇಕಾ  ಭವಾನಿ  ॥  7 ॥

ಅನಾಥೋ  ದರಿದ್ರೋ  ಜರಾರೋಗಯುಕ್ತೋ
ಮಹಾಕ್ಷೀಣದೀನಃ  ಸದಾ  ಜಾಡ್ಯವಕ್ತ್ರಃ



ವಿಪತ್ತೌ  ಪ್ರವಿಷ್ಟಃ  ಪ್ರನಷ್ಟಃ  ಸದಾಹಂ
ಗತಿಸ್ತ್ವಂ  ಗತಿಸ್ತ್ವಂ  ತ್ವಮೇಕಾ  ಭವಾನಿ  ॥  8 ॥

॥  ಇತಿ  ಶ್ರೀಮದಾದಿಶಂಕರಾಚಾರ್ಯವಿರಚಿತಂ  ಭವಾನ್ಯಷ್ಟಕಂ
ಸಂಪೂರ್ಣಮ್  ॥

